
E PRIME VOLTE, par definî la trasmission regolâr
e no sporadiche di programs radiofonics in
lenghe in Rai, e sarà sotscrite, in curt, une

convenzion di pueste tra servizi public radiotelevisîf
regjonâl e presidence dal Consei dai ministris. A pâr
des altris lenghis di minorance linguistiche tant che
chês francese, todescje, ladine e slovene. La gnove e
rive dal incuintri che il president de Provincie di U-
din, Pietro Fontanini, compagnât dal diretôr de
Agjenzie regjonâl pe lenghe furlane, William Cisili-
no, al à vût, ai 25 di Zenâr, cul diretôr comerciâl di
Raitrade Luigi De Siervo e il diretôr de sede Rai di
Triest, Roberto Collini. Par sveltî il percors, Cisilino
al fasarà di «trade union» tra Rome e il Friûl, al à dit
Fontanini.

Al è plui di dîs agns che lis principâls istituzions
furlanis a stan puartant indevant une azion par vio-
di ricognossût il dirit di vê trasmissions radiotelevi-
sivis in lenghe, che al cjate la sô fonde te leç 482/99.
Ultime, in ordin di timp, la difide dal Comitât pe au-
tonomie e il rilanç dal Friûl, in colaborazion cun
Codacons regjonâl e sotscrite oltri che di Fontanini,
ancje dal vicjari gjenerâl de Arcidiocesi di Udin,
bons. Guido Genero, dal sindic di Udin, Furio Hon-
sell, de retore de Universitât dal Friûl, Cristiana
Compagno, e dal president de Societât filologjiche
furlane, Lorenzo Pelizzo.

